
Annotatsiya: Ushbu tadqiqotda Qalmoqqir konidagi oksidlangan mis rudalari uyumlarining 

hajmlari va ularning mineral tarkibi ilmiy asosda tahlil qilinadi. O‘rganish natijalari rudalarning fizik 

xususiyatlari, zichligi, va hajmiy taqsimoti haqidagi aniq ma’lumotlarni taqdim etadi. Shu orqali 

rudalarni samarali qayta ishlash va iqtisodiy jihatdan optimal texnologik yechimlarni ishlab chiqish 

imkoniyati oshadi. Tadqiqot oksidlangan mis rudalarini baholash va ularning zaxira potensialini 

aniqlash bo‘yicha amaliy va nazariy ahamiyatga ega.  

Kalit so‘zlar: ruda, mis, oksidlangan ruda, uyum hajmi, mineral tarkibi, zichlik, hajmiy taqsimot, 

qayta ishlash texnologiyasi. 

Аннотация: В данном исследовании проведён научный анализ объёмов и 

минералогического состава окисленных медных рудных куч на месторождении Калмакыр. 

Результаты предоставляют подробные данные о физических свойствах руд, их плотности и 

объёмном распределении. Данные сведения способствуют повышению эффективности 

переработки руд и разработке экономически оптимальных технологических решений. 

Исследование имеет как практическое, так и теоретическое значение для оценки окисленных 

медных руд и определения их запасов.  

Ключевые слова: руда, медь, окисленная руда, объём кучи, минералогический состав, 

плотность, объёмное распределение, технология переработки руды. 

Comprehensive Study of the Formation and Volume 

Distribution of Oxidized Copper Ore Accumulations at 

the Kalmakyr Deposit 

Abstract: This study presents a scientific analysis of the volumes and mineral composition of 

oxidized copper ore heaps at the Kalmakyr deposit. The results provide detailed data on the physical 

properties, density, and volumetric distribution of the ores. This knowledge enhances the efficiency of 

ore processing and supports the development of economically optimal technological solutions. The 

research has both practical and theoretical significance in assessing oxidized copper ores and 

determining their reserve potential. 

Kirish: Oksidlangan mis rudalari dunyo miqyosida misni olishning muhim manbai hisoblanadi. 

Ularning mineral tarkibi murakkab va o‘zgaruvchan bo‘lib, misning bog‘langan shakllarda uchrashi 

ularni qayta ishlashni qiyinlashtiradi. Qalmoqqir konida sezilarli hajmdagi oksidlangan rudalar mavjud 

bo‘lib, ularning uyumlari va hajmlari to‘g‘risidagi ilmiy ma’lumotlar samarali texnologik yechimlarni 

ishlab chiqish uchun zarur. Ushbu tadqiqotning maqsadi – rudalarning hajmiy taqsimoti, zichligi va 

mineral tarkibini aniqlash orqali ularni qayta ishlash imkoniyatlarini baholashdan iborat. 

         Qalmoqqir koni birlamchi rudalarining oksidlanish va nurash zonasi uzoq geologik davr 

davomida kechgan murakkab va ko‘p bosqichli gipergenetik jarayonlar natijasida shakllangan. Ushbu 

jarayonlarga hududning iqlim sharoiti, relyef xususiyatlari, grunt suvlari va atmosfera yog‘inlarining 

sirkulyatsiyasi hamda kimyoviy tarkibi, mikroorganizmlar faoliyati, birlamchi rudalarning moddiy 

tarkibi va yotish sharoitlari, shuningdek, tektonik buzilishlarning rivojlanishi muhim ta’sir ko‘rsatgan. 

Ko‘plab tadqiqotchilar foydali qazilmalarni kompleks o‘zlashtirish muammosini ilmiy-uslubiy 

yondashuvlar asosida hal etishga harakat qilganlar. Biroq hozirgi kunda oksidlangan rudalardan 

metallarni samarali ajratib olish texnologiyalarining yetarli darajada joriy etilmaganligi sababli, 

Qalmoqqir koni otvallarida (ag‘darmalarida) tarkibida 0,4–0,8% mis bo‘lgan bir necha million tonna 

ruda to‘planib qolgan. 

Qalmoqqir koni vertikal yo‘nalishda zonali tuzilishga ega bo‘lib, quyidagi asosiy zonalarga 

ajraladi: 

— oksidli rudalar zonasi; 

— ikkilamchi sulfidli rudalar zonasi (xalkozin zonasi); 

— birlamchi sulfidli rudalar zonasi (xalkopirit zonasi). 

Oksidlangan va xalkozinli zonalar orasida aralash rudalar zonasi joylashgan. Rudalarni 

tasniflashda misning oksidlangan shakldagi ulushi asosiy mezon sifatida qabul qilingan: 

— oksidlangan rudalarda oksidlangan mis miqdori umumiy misning 25% ini tashkil etadi; 

— aralash rudalarda bu ko‘rsatkich 10–20% oralig‘ida bo‘ladi; 

— sulfidli rudalarda esa 10% dan kamni tashkil etadi. 

Oksidlangan rudalarda keng tarqalgan asosiy minerallar qatoriga malaxit, gyotit, gidrogyotit, 

gematit, xrizokolla va xalkozin kiradi. Ushbu rudalar orasida flotatsiya usulida bevosita boyitilishi 

qiyin bo‘lgan “qiyin boyitiladigan” turlar alohida ajralib turadi. Bu holat ularning tarkibida xrizokolla, 

feruza, libetenit, kuproalunit, misli kaolin, seritsit va boshqa murakkab minerallarning mavjudligi bilan 

izohlanadi. 

Mazkur minerallar asosan seritsitlashgan jinslar va chuqur oksidlanish jarayonlari rivojlangan 

zonalarda uchraydi. Natijada misning muhim qismi kam harakatchan, ya’ni “bog‘langan” shaklga 

o‘tadi va uni boyitish yoki kimyoviy tahlil jarayonida ajratib olish qiyinlashadi. Bunday rudalar 

quyidagi ko‘rsatkichlarga ega: 

— oksidli mis rudalari miqdori – 77%; 

— aralash oksidli mis rudalari – 51%; 

— SiO₂ – 65% dan kam; 

— Al₂O₃ – 10% dan yuqori. 

(aralash mis rudalari murakkab mis minerallari, alyumosilikatlar, fosfatlar va boshqa birikmalar 

tarkibida uchraydi.) 

Ishqorlangan rudalarning mineralogik tarkibi oksidlangan rudalarga yaqin bo‘lsa-da, ular 

minerallarning miqdoriy nisbati va tarqalish xususiyatlari bilan farqlanadi. Ushbu jinslarda temir 

gidrooksidlari va gematit ustunlik qiladi, pirit esa kam uchraydi. Mis minerallari esa nisbatan kam 

miqdorda va notekis taqsimlangan holda uchraydi. 

Dastlabki hisob-kitoblarga ko‘ra, hozirgi kunda Qalmoqqir koni otvallarida taxminan 90 mln 

tonnadan ortiq oksidlangan mis rudalari mavjud. 

Balansdagi oksidlangan rudalar (№39, 9, 9a-sonli otvallar): 

— umumiy ruda miqdori – 8 mln tonna; 

— mis – 62,9 ming tonna (0,79%); 

— oltin – 9,72 tonna (1,221 g/t); 

— kumush – 31,8 tonna (3,994 g/t). 

Balansdan tashqari oksidlangan rudalar (№8a, A-4, 10, 7, 2-sonli otvallar): 

— umumiy ruda miqdori – 112 mln tonna; 

— mis – 307,9 ming tonna (0,276%); 

— oltin – 40,9 tonna (0,366 g/t); 

— kumush – 225,3 tonna (2,016 g/t). 

Umumiy hisobda ushbu uyumlarda quyidagi miqdorda foydali komponentlar jamlangan: 

— mis – 370,8 ming tonna; 

— oltin – 50,61 tonna; 

— kumush – 257,1 tonna. 

Oksidlangan ruda ag‘darmalari kon yaqinida bir-biridan 2 km dan 20 km gacha masofada 

joylashgan.  

Xulosa:Tadqiqot natijalari Qalmoqqir konidagi oksidlangan mis rudalari uyumlarining hajmi, 

zichligi va mineral tarkibi haqida ilmiy asoslangan ma’lumotlarni taqdim etdi. Olingan natijalar 

rudalarni samarali qayta ishlash va iqtisodiy jihatdan optimal texnologik yechimlarni ishlab chiqish 

imkoniyatini oshiradi. Shu bilan birga, oksidlangan rudalardagi misning bog‘langan shakllari ularni 

flotatsiya orqali to‘liq ajratib olishni qiyinlashtiradi, shuning uchun gidrometallurgik va 

kombinatsiyalangan usullar istiqbolli yo‘nalish sifatida tavsiya etiladi. Tadqiqot Qalmoqqir konining 

zaxiraviy salohiyatini baholash va ekologik xavfsiz, iqtisodiy samarali texnologiyalarni ishlab chiqish 

uchun mustahkam ilmiy asos yaratadi. 

